
Matbestëmmung an Transparenz

Mir Pirate wëllen, dass d’Bierger méi a besser informéiert ginn iwwert
dat, wat an hirer Gemeng leeft. Mir hätte gären, datt
d’Gemengerotssëtzungen ëffentlech sinn, esou wäit dat méiglech ass,
an datt d’Biergerinnen an d’Bierger em hir Meenung gefrot ginn a
matschwätze kënnen. Keng Politik méi iwwert de Biergerinnen a
Bierger hir Käpp ewech!

Wunnengsmaart

Et muss eriwwer si mat komplett iwwerdeierte Wunnengen. Et muss an
eiser Gemeng sech jiddereen eng Wunneng leeschten a kafe kënnen.
Och Leit, déi sozial net esou gutt dru sinn, musse bei eis wunne kënnen.
Baulücke musse bebaubar an eidel Haiser musse bewunnbar gemaach
ginn.

Schoul

All Kand aus eiser Gemeng muss seng Plaz kréien, sief et an der Maison
relais, an enger Crèche an natierlech och an der Schoul. Och Kanner mat
Léierschwieregkeete mussen an der Schoul ugeholl ginn a gehollef
kréien.
Dofir wëlle mir e grousse moderne Complexe scolaire, wou all d’Kanner
zesumme sinn an net verschiddener op eng aner Plaz musse fueren.

Parking

Mir d’Pirate fuerdere méi Parkplaze fir Leit mat engem Handicap,
besonnesch bei Doktesch- a Kinéspraxen. Dës Plaze sollte fräi sinn an
näischt kaschten (mat enger Handicapéiertekaart). Desweidere sollen
all Gréiwemaacher Biergerinnen a Bierger eng Vignette kréie fir
iwwerall parken ze kënnen, ouni Zäitlimite. Et musse méi Elektrobornen
opgestallt ginn; wann d’Leit vun der Regierung motivéiert gi fir E-
Autoen ze kafen, mussen et och genuch Luetstatioune ginn.



Klimaneutralitéit

D’Pirate wëlle bis 2030 klimaneutral ginn an domat dann och komplett
onofhängeg vu fossillen Energien. Et mussen nach vill méi Solaranlagen
opgeriicht ginn, wéi z. B. bei der Schleis zu Gréiwemaacher. Et kéint een
dofir och brooch leiend Wéngerte benotzen an natierlech all d’Gebaier,
déi der Gemeng gehéieren: d’Gemengenhaus selwer, d’Schoul,
d’Maison relais, asw.
D’Gemeng muss hei mam gudde Beispill virgoen.

Liewensqualitéit

Mir, d’Pirate, wëllen, datt ëffentlech Gebaier an Infrastrukturen, déi mat
Steiersue finanzéiert goufen (Sportshal, Stadion…), vun alle
Biergerinnen a Bierger benotzt kënne gi fir datt d’Awunner hei hirem
Sport nogoe kënnen. Si mussen och d’Méiglechkeet kréien, ausserhalb
vun de klassesche Bürosstonnen hir Demarchen an der Gemeng
maachen ze kënnen ouni datt se sech dofir musse Congé huelen (ee
Mol d’Woch méi laang op geet net duer).

D'Gemengeliewen méi lieweg maachen

D’Plazen an eiser Gemeng musse méi attraktiv gemaach ginn. D’Clibb
an d’Veräiner mussen d’Méiglechkeet kréien, hei eppes ze
organiséieren. De Kiosk op der Maartplaz kéint z. B. de Veräiner oder
aneren Organisatiounen zur Verfügung gestallt ginn ouni en héije Loyer
mussen ze bezuelen. Esou géif Liewen entstoen an et géife Leit ugezu
ginn (Museksgruppen, Concerten, asw.).
Och d'Maacher Geschäftsstrooss brauch méi Liewen, z. B. mat neie
Geschäfter fir den Alldag (Papeterie, Librairie, Parfumerie...)

Sécherheet

D’Pirate sinn der Meenung, datt d’Policepresenz um lokale Plang
onbedéngt verstäerkt muss ginn. D’Zesummenaarbecht tëschent der
Police an de Gemengebeamte muss verbessert ginn.
D’Gemengebeamten (Pecherten) mussen hir Kompetenz voll ausnotze
kënnen a méi Presenz weisen. Nëmmen esou kënne si d’Leit op
eventuell Verfeelungen opmierksam maachen, d’Verknaschtung
stoppen an dofir suergen, datt sech un d’Reegelen an d’Gesetzer
gehale gëtt (Verwarnung an duerno eréischt Sanktiounen).
Deemno: méi Policepresenz, engersäits, Asaz vun ziville Beamten a
moderner Technik, anerersäits.

Jugend

Fir d’Pirate spillt d’Jugend eng immens wichteg Roll, an
d’Gemengepolitik muss hinnen eng wichteg Plaz araumen. Mir setzen
eis a fir datt fir si Plaze virgesi gi wou si sech treffen, sech amuséieren a
feiere kënnen. Et geet net duer mam Jugendhaus, et mussen och Plaze
gi wann d’Jugendhaus zou ass. Natierlech muss sech och op dëse
Plazen dann och un d’Reegelen an un d’Gesetzer gehale ginn.

Mobilitéit

Fir d’Liewensqualitéit ze verbesseren, muss et méiglech sinn, d’Autoen
esou wäit ewéi méiglech aus dem Gemengekär erauszehalen – si hunn
am Fong näischt am Zentrum ze sichen. D’Pirate setzen sech a fir
alternativ Léisungen z. B. E-Bike-Statiounen op verschiddene Plazen –
d’Leit léinen sech e Vëlo a fuere bis an d’Geschäfter. Dës Plaze musse
strategesch gutt ausgesicht ginn an och bei de Wunnquartiere leien fir
datt jidderee schnell an einfach kann drop zeréck gräifen. Den
ëffentlechen Transport muss nach ausgebaut ginn, grad ewéi och
interkommunal an interregional Buslinnen. Firwat net och
grenziwwerschreidend gratis Buslinnen? Sou genannt “Club-Buslinnen”
sollten agefouert ginn fir dass d’Elteren hir Kanner net méi mam
Privatauto op hire Sport féiere mussen.


